
Achte leden van de rie, boargemaster en wethâlders, amtners en oare harkers,
Lang om let is it kolleezje kommen mei in útstel foar it beskikber stellen fan subsydzjes foar ferskate fersjennings in de gemeente. De plannen fan de Skoalleseize meitsje hjir diel fan út.

Sa as jimme witte ha wy de folgjende plannen:

1. Renovaasje fan klaaiboksen

2. Twa nije klaaiboksen (hjirfoar ha wy gjin subsydzje oanfrêge; de klaaiboksen binne yntusken yn gebrûk)
3. Oanlis fan in keunstgêrsfjild op it A-fjild

4. It ferlingjen fan it B-fjild

5. Útwreiding fan it treningsfjild ta in folweardich wedstriidfjild.
Us plannen binne wiidweidich taljochte yn de “Projectaanvraag uitbreiding en renovatie buitensportaccomodatie” fan april 2013. Dizze oanfraach hawwe jimme allegear fan ús krigen.

It kolleezje stelt foar om jild beskikber te stellen foar ús plannen. In bedrach fan yn totaal € 250.804,-. Dat is in soad jild. 
Foar de renovaasje fan de klaaiboksen wurd € 70.197,- beskikber stelt; dat is 50% fan de kosten. Wy hiene mear frêge, mar blykber binne de rigels net oars. Wy sille dus in grutter bedrach út eigen middels betelje moatte.

Dan it tredde punt, it keunstgêrsfjild. De kosten derfân binne besifere op € 400.000,-. Oan bykommende kosten (fergunnings ensfh.) binne we nochris om ende by € 15.000,- kwyt. Beide bedragen binne sûnder Btw. Hjiroer skriuwt it kolleezje: ‘Hoe begrijpelijk de wens om een kunstgrasveld te realiseren is, deze investering ontstijgt op dit moment de verantwoorde mogelijkheden van de gemeente en is ook niet in lijn met de overige bijdragen. Voor renovatie van het A-veld stellen wij voor om € 100.000,- beschikbaar te stellen’.
Hjirby hawwe wy in tal fragen en opmerkings:

· it kolleezje skriuwt: ‘op dit moment’; komt der foar 2018 noch wol in moment dat der mear jild beskikber stelt wurde kin?

· wy hawwe te min ynsjoch yn de finânsjes fan de gemeente om te beoardieljen wat wol as net ferantwurde is;
· de ynvestearring is net yn line mei de oare bydragen. Hoe sa net? As ek foar de oanlis fan it keunstgêrsfljid, krekt as foar de oare fjildoanpassings, 2/3 diel subsydzje jûn wurde soe, dan hiene hjir in blide foarsitter fan SDS en in blide ponghâlder fan de Skoalleseize sitten! 
· en wat bedoeld it kolleezje mei ‘renovatie van het A-veld’? As der net mear subsydzje foar it keunstgêrsfljid komt as € 100.000,-, dan bestjut renovaasje fan it A-fjild seker gjin keunstgêrs!
Yn de stikken skriuwt it kolleezje dat de plannen net yn oanmerking komme foar de NUON-jilden en ek net foar jilden út de Streekagenda Noardwest Fryslân; it wêrom net stiet der net by.

Yn de lêste riedsgearkomste fan 20 jannewaris is ek wiidweidich praat oer de Streekagenda: Littenseradiel komt der bekaaid ôf en fan ûnderen op moatte der plannen komme foar de Streekagenda, sa wie de miening fan de rie. Neffens ús moat de gemeente har der sterk foar meitsje dat it jild út de Streekagenda net allinne giet nei grutte prestiizjeprojekten yn de stêden sa as Dairy Campus, Campus Middelsee, Harlingen Haven ensfh., mar ek nei projekten dy’t goed binne foar de leefberens op it plattelân. In sportkompleks yn Easterein soe der tige goed yn passe.
As der net mear as € 100.000,- subsydzje komt foar it keunstgêrsfjild, dan sjogge wy gjin mooglikheid om in keunstgêrsfjild oan te lizzen, ek al omdat sportfersjennings net goed skoare by de ferskate oare fûnsen.

Yn de earderneamde ‘Projectaanvraag’ en yn it rûntepetear fan 6 maaie 2013, doe’t de foarjiersnota op de wurklist stie, hawwe we wiidweidich oanjûn wêrom in keunstgêrsfjild sa wichtich is foar de Stifting de Skoalleseize en de fuotbalferiening SDS. Ik doch dat nochris yn it koart:

· de grutte oanwinst fan it tal leden fan SDS (yn 2007 300, no om ende by 400)
· wedstriden en trenings kinne ek mei wiet waar en wiete fjilden trochgean

· de leden fan SDS hoege net foar trenings as oefenwedstriden nei keunstgêrsfjilden yn Snits as sportskoallen yn ‘e omkriten, wat foar SDS de nediche ekstra kosten jowt;

· trenings op keunstgêrs yn Snits wurde de lêste jierren lêsticher; Súdwest Fryslân seit: de eigen ferienings earst, as der romte oer is dan meie jimme komme;

· wedstriden dy’t fanwegen it waar net trochgean kinne, moatte yn april as maaie op jûntiid ynhelle wurde en dan binne de fjilden ek al wer yn gebrûk by de keatsferiening;

· sûnder keunstgêrs kin SDS minder konkurrearje mei oare ferienings; 
· it net trochgean fan wedstriden en trenings bestjut foar de Skoalleseize minder kantine-ynkomsten, en dat is foar de Skoalleseize de wichtichste boarne fan ynkomsten.
Dan de ûnderdielen 4 (it ferlingjen fan it B-fjild) en 5 (útwreiding fan it treningsfjild ta in folweardich wedstriidfjild). Blykber is it by it kolleezje en de amtners net dúdlik wurden dat dizze saken 1 op 1 keppele binne oan de oanlis fan it keunstgêrsfjild:
· gjin keunstgêrs: dan hoecht it B-fjild net ferlinge te wurden;

· gjin keunstgêrs: dan is útwreiding dan it treningsfjild weismiten jild; it trainingsfjild sil ek dan troch de wike sa yntensyf brûkt wurde foar trenings, dat it sneons net brûkber is foar it spyljen fan wedstriden.

Mocht de rie de subsydzje foar it keunstgêrsfjild net ferheegje, dan freegje wy jimme yn alle gefallen in beslút te nimmen dat it mooglik makket om mei it kolleezje neier yn petear te gean oer it besteegjen fan de by de punten 3, 4 en 5 neamde subsydzje bedragen fan mei elkoar € 180.707.- . Mar dat hat ús foarkar net: om mei te gean en mei dwaan te kinnen yn de hjoeddeiske tiid is in keunstgêrsfjild yn Easterein fereaske!
Dan noch efkes werom nei maaie 2013. 

Yn de ‘Griffiebrief 23-2013’ (riedsgearkomste 20 jannewaris) stiet ûnderoaren it folgjende te lêzen: 
‘Uit de raad van 27 mei 2013. Amendementen Agendapunt 8 Voorjaarsnota: • Programma cultuur, sport en recreatie (sportaccommodaties) Toe te voegen aan nieuw beleid: alvorens te besluiten gaat het college in gesprek met verenigingen en komt vervolgens, in overleg met hen, met een getrapt voorstel naar de raad. Tevens wordt gekeken naar, goedkopere, alternatieven.

Wy wiene 27 maaie 2013 oanwêzich by de riedsgearkomste; nei ôfrin waard sein dat wy op koarte termyn in útnoeging krije soenen foar in oerlis. Wy hearden neat, dus sels mar ferskate kearen skille. Lang om let hawwe we op 11 septimber in petear hân mei wethâlder Willemsma en amtner van Dijk. Mar der wie op dat stuit noch neat te sizzen: noch net dúdlik hoefolle jild de gemeente krijt fan it ryk, mear lju yn de bystân, besunigings ensfh. Nei ferwachting soe ien en oar yn de rie fan novimber behannele wurde. It fernuvere ús dan ek tige dat ien en oar net yn de begrutting fan novimber opnaam wie. Hie it net sa kreas west as de gemeente dat ús efkes middels in tillefoantsje as mailtsje witte litten hie?
As lêste de ûnderhâldssubsydzje foar sportfjilden. Yn it útstel fan it kolleezje stiet dat fanwegen de útwreiding fan de fjilden de ûnderhâldssubsydzje mei € 15.000,- ferhege wurde moat. Der snappe wy neat fan! Ek op dit punt hie mear oerlis op syn plak west.

Stifting Skoalleseize en fuotbalferiening SDS hoopje dat jimme ús winsken meinimme yn de beslútfoarming. 

En nochris: yn de hjoeddeiske tiid is in keunstgêrsfjild yn Easterein fereaske! En dat kin net sûnder de gemeente!

Ut namme fan Stifting Skoalleseize en fuotbalferiening SDS.

Fedde Wiersma

(ponghâlder Stifting Skoalleseize)

